Mövzu 2.
Dağ-xizək turizmi
Dağ-xizəkçilik turizminin inkişaf tarixi.1930-cu illərin əvvəllərindən dağ xizəklərinin inkişafında yeni mərhələ başlandı – onlar kütləvi istirahət və turizmin populyar növünə çevrilməyə başladı. “Dağ –xizəkçilik partlayışı” kanat yollarının – qaldırıcıların yaranması ilə əlaqədar oldu. Ən məhşur dağ-xizəkçilik kurortları Avstriya, Fransa, ABŞ, Yaponiya, Yeni Zelandiya və s. ölkələrdə yerləşir.
Turizmin sürətli inkişafı, dağ xizəkçilərinin kütləvi istirahətinin təşkili və bunun üçün tələb olunan komfort şəraitinin yaradılması bir çox inkişaf etmiş ölkələrdə milli iqtisadiyyatda qabaqcıl yerləri tutan qış turizmi sənayesinin formalaşmasına gətirib çıxarmışdır. Müasir dağ-xizəkçilik turizminin tərkibinə aşağıdakılar daxildir:
· Mehmanxana kompleksləri
· Kəfgirvari, kanat-kreslo tipli və buksir tipli yollar-qaldırıcılar
· Müxtəlif uzunluğa və mürəkkəblik dərəcəsinə malik olan yamaclar
· Təlim yamacları
· Yamaca nəzarət xidməti
· Mağazalar
· Kontrol-xilasetmə xidməti
· İdman təşkilatları və qurğuları
· İdman avadanlığının kirayəsi məntəqələri
· Dağ-xizəkçilik məktəbləri
Qərbi Avropa dağlıq bölgəsinin böyük və kiçik mehmanxanalarında, pansionat və sığınacaqlarında  təxminən 4 mln.-dan çox yer yalnız qış turizmi üçün nəzərdə tutulmuşdur. 1996-cı ildə 5 mln. nəfərdən çox fransız xizəklə sürüşmək üçün Alp və Pireney dağları və onların dağətəyi zonalarına səyahət etmişlər. Avstriya əhalisinin 1/5-i xizəkçiliklə mütəmadi olaraq məşğul olurlar.   
Bu gün dağ-xizəkçiliyin müxtəlif formaları vardır. Bundan əlavə xizəkdə sürüşmənin aşağıdakı stilləri mövcuddur:
	Slalom – uzun yamac boyu eniş və ya iki rayderin (snoubordçu) eyni zamanda paralel yamaclar boyu enişidir. Burada əsas təhlükə həddən artıq yüksək sürətdir (təcrübəli rayder 100 km/s.-dan artıq sürət yığa bilər). Burada heç bir tullanma və fəndlərə müraciət olunmur.
	Fristayl – buraya başdan yuxarı ya tramplinlə (big-eyr) tullanışlar, ya qar novu boyu (half-payn) sürüşmə, ya da parapet, boru, məhəccər və skamyalar üzərindən (cibbinq) sürüşmə aiddir. Bu stil digərlərindən daha çətin və təhlükəli, amma eyni zamanda ən baxımlısıdır.
	Frirayd – sərbəst sürüşmədir ki, özündə zirvələrdən sürətli enişlərlə müxtəlif dərəcəli çətinliyə malik olan fəndlərin yerinə yetirilməsi imkanlarını birləşdirir.
Dağ xizəyi sevənlər böyük və kiçik dağların dağ-xizəkçilik mərkəzlərinə üz tuturlar. Qaldırıcıların köməyi ilə onlar bir gün ərzində onlarla kilometr eniş həyata keçirmək imkanına malik olurlar. Bu cür fiziki yüklənməyə adi idmanla məşğul olarkən nail olmaq mümkün deyil. Bəzən ən təcrübəli və ekstremal turistlər ekstremal hisslər keçirmək üçün uzaq dağ rayonlarına yollanırlar və mürəkkəb şəraitdə buzlaq, dərə, meşə massivlərində keçilməmiş marşrutlar üzrə enişlər həyata keçirirlər. Hələ dağ-xizəkçilik turizmi yeni yarandığı dövrlərdə alpinistlər özləri ilə xizək götürərək aşağıya xizək vasitəsilə enirdilər. Ona görə də bəzən hesab olunur ki, müasir dağ xizəklərinə ikinci həyatı məhz alpinistlər vermişlər. XIX əsrin sonu – XX əsrin əvvəllərində alpinistlər Fransada xizəklərdən istifadə edən ilk kateqoriya olmuşlar. Entuziastlar yüksək dağlıq ərazilərə səyahət edərək eniş üçün əlverişli yamaclar axtarırdılar. Hündürlüyə qalxmaq böyük qüvvə tələb etsə də, bu xizəklə sürüşmək istəyənlərə çoxlu sayda təmir avadanlığı, məlhəm, azuqə və dağ texnikası üzrə kitablar götürərək eniş etməyə mane olmurdu. 
Xizəklərin özü qədim zamanlardan mövcud olsa da, onların idman məqsədilə istifadəsi yeni başlanmışdır. Xizəksürmə üzrə ilk rəsmi yarışlar 1950-ci ildə sonradan Norveçin paytaxtı – Osloya çevrilən Xristianiya şəhəri ətrafında keçirilmişdir.  
Xizəklə sürüşmə üzrə ilk yarışlardan biri 1879-cu ildə Xristianiya yaxınlığında yerləşən Qusbidə keçirilmişdir. Bu yarışlara Telemarken kəndindən bir neçə xizəkçi dəvət olunmuşdur ki, məhz onlar dik yamacdan xizəklə sürətli enişdə və müxtəlif döngələrdə xüsusi məharət göstərmişlər. Göründüyü kimi məhz bu insanların şərəfinə xizəkdə dönmənin ilk üsulu “Telemark” adını almışdır.  
XIX əsrin sonundan etibarən xizəkdən Alp dağlarının zirvələrinə çıxarkən alpinistlər istifadə etməyə başladılar. Xizəklər onlara enmə üçün tələb olunurdu. Onlar uzunmüddətli qalxma həyata keçirdikdən sonra, buzlaqlarla, qayalar arasından sürətli və riskli enmə həyata keçirirdi. 
Xizəklərin hərəkət vasitəsi kimi dünyaca məhşurlaşması və populyarlaşması öz başlanğıcını Frityof Nansenin (Norveç) Qrenlandiyada həyata keçirdiyi şücaətdən götürmüşdür. Xizəklərdən istifadə edərək məhşur tədqiqatçı pis hava şəraitində Qrenlandiyanın buz örtüyünü bir dənizdən digərinə qədər 46 günə keçmişdir. Müasir Olimpiya oyunlarının banisi Pyer de Kuberten, onun bu xidmətini yüksək qiymətləndirərək 1905-ci ildə Nanseni “Xidmətlərinə görə Diplom”la təltif etmişdir və bu onu göstərdi ki, xizəklə sürüşmə ictimai əhəmiyyətli hadisəyə çevrildi. 
XX əsrin əvvəllərində dağ-xizəkçilik turizminin inkişafında, alpinizmin inkişafında olduğu kimi ingilislərin rolu çox böyük olmuşdur. Varlı britaniyalıların da bu növün inkişafında mühüm rolu olmuşdur, lakin Britaniyada qarın demək olar ki, olmaması və dağların alçaq olması bu sahədə liderliyin Avstriyaya keçməsinə gətirib çıxardı. Avstriyanın coğrafi mövqeyi və təbii şəraiti öz-özlüyündə dağ-xizəkçilik turizminin inkişafına şərait yaratdı. Avstriya ərazisinin 75%-ni Alp dağları təşkil edir və qış turizminin inkişafının ölkəyə məhşurluq gətirəcəyi və onun iqtisadiyyatına mühüm təsir edəcəyi artıq aydın idi. 
Avstriyanın dağ xizəkçiliyinin ilk entuziastlarından biri Matias Zdarski olmuşdur. O, ilk növbədə hesab edirdi ki, kəskin yamaclarda dönmə həyata keçirmək üçün xizəkləri qısaltmaq lazımdır: uzun Norveç xizəklərini enişdə idarə etmək çox çətindir və optimal uzunluq – 180 sm. olmalıdır. O, ayaqqabıların dabanını xizəyə sıxmaq üçün prujinli metal bərkidicilər konstruksiyası hazırlamış və 180 patentləşdirilmiş icadın müəllifi olmuşdur. 
Norveçlilərin telemarkının Alp dağları şəraitində enmə üçün əlverişsiz olduğu aydın olduqdan sonra, dönmənin yeni növlərini axtarmaq ehtiyacı duyuldu. Həqiqətən də Alp relyefi Skandinaviya landşaftının yumşaq hamar təpəliklərinə qətiyyən oxşamır. Əgər Skandinaviya üçün 10°-lik meyilliyə malik olan yamaclar xarakterikdirsə, Alp dağlarında qarlı yamaclar meyilliyi 25-40° olan yamaclarla növbələşir. Zdarski ilk olaraq, dayaq elementlərinin istifadəsi ilə dönmə texnikasını mənimsəməyə başladı. Matias Zdarski 1896-cı ildə ilk dəfə olaraq dayanma həyata keçirmədən ilanvari, döngəli eniş həyata keçirmişdir. 1896-cı ildə onun “Liliyenfild xizək texnikası” kitabı nəşr olunmuşdur. Burada ilk dağ-xizəkçilik məktəbi yaranmışdır. Zdarskini haqlı olaraq yeni idman, turizm və istirahət növü olan dağ xizəkçiliyinin “atası” hesab edirlər.  
Zdarskinin başladığı iş Avstriya Alplarının 1907-ci ildən Hans Şneyderin yaşadığı digər rayon – Arlberqdə davam etdirilmişdir. Onun çoxillik axtarışları və məşqləri, sonradan “arlberq” texnikası adı ilə bütün ölkələrə yayılan məhşur xizəkdə sürüşmə texnikasının yaranmasına gətirib çıxardı. Arlberq texnikasının əsasını dayaqdan dayağa dönmə təşkil edirdi. Şneyderin məktəbində ilk dəfə olaraq təhsil alanları qruplara bölür, texnikanın analizi və öyrənilməsi üçün kinodan istifadə edirdilər. Burada təlimatçı hazırlığı üzrə ilk kurslar yaradılmışdır. 20-ci illərin sonuna yaxın Avstriyada dağ xizəkçiliyi üzrə özünəməxsus metodiki məktəb yaradılmışdır. Müxtəlif ölkələrdən turistlər, qeyri-adi qış tətili keçirmək üçün dağlıq Avstriyaya üz tuturdu. 
Rusiyada ilk xizəkçilər klubu 1895-ci ildə Moskvada yaradılmışdır. Xizək turizminin inkişafı çar Rusiyasında digər sahələrin inkişafı kimi çox zəif gedirdi. Ərazisinin böyük hissəsi uzun müddətlik qarla örtülü olan ölkə, xizək turizmini tədrici inkişaf etdirirdi. 1910-cu ildə ölkədə azsaylı da olsa 20 xizək təşkilatı mövcud idi. Həmin dövrdə görünməmiş hadisənin – Yelizarov, Qostev, Nemuxin və Zaxarov familiyalı xizəkçilərin Moskvadan Peterburqa səyahətiböyük ictimai marağa səbəb olmuş və Rusiyada xizəkçiliyin inkişafına stimul olmuşdur.  
Xizək idman növlərinin populyarlığı XX əsrin əvvələrinə doğru kəskin artdı və 1908-ci ildə dünyada xizəyin inkişafı və populyarlaşdırılması ilə məşğul olan ilk rəsmi təşkilat olan – Norveç xizək assosiasiyasının əsası qoyuldu. Növbəti il Morezdə (Fransa) beynəlxalq xizək yarışları zamanı, Norveç xizəkçilərinin məşqçisi Durban Hansen mükafatlandırma mərasimi əsnasında öz milli assosiasiyası adından bütün iştirakçıları Beynəlxalq xizək federasiyasının yaranması məqsədilə Xristianiyada keçirilən xizək konqresinə dəvət etdi. 
Xizəkçilik üzrə ilk dünya çempionatı 1931-ci ildə Mürendə (İsveçrə) keçirilmişdir. Bu zaman slalom və sürətli eniş üzrə cəmi iki medal oynanılırdı. Həmin dövrdən etibarən dağ-xizəkçilik texnikası yüksək templərlə inkişaf etməyə başladı. 1930-cu ildə slalom və sürətli eniş Beynəlxalq FIS qaydalarına daxil olmuş, 1934-cü ildə isə dağ xizəkçiliyi Qarmiş-Partenkirxendə keçiriləcək 1936-cı il Olimpiadasının proqramına daxil edilmişdir. İkinci dünya müharibəsinə qədər keçirilmiş son çempionat 1938-ci ildə keçirildi. Dağ-xizəkçiliyin inkişafı təxminən 1948-ci il Sankt-Morits Olimpiadasına qədər 10 il geri düşdü. Məhz bu Olimpiadada ilk dəfə olaraq, müasir “yumurta” duruşunu xatırladan sürətli eniş duruşundan istifadə edilmişdir. 1950-ci ildə Aspendə (ABŞ) keçirilən dünya çempionatında ilk dəfə olaraq slalom-qiqant üzrə mükafatlar oynanıldı.  
[bookmark: _GoBack]1972-ci ilin iyununda kəskin qütb şəraitində alpinistlər qrupu ən Alyaskada yerləşən və ən şimalda yerləşən zirvə olan – Mak-Kinlinin (6193 m.) ən yüksək nöqtəsinə çatdı. Bunun üçün dayanacaqla    birlikdə ekspedisiyaya 20 gün lazım oldu. Ekspedisiyanın əsas məqsədi – zirvədən xizəklə enmə idi və bunu İsveçrəli dağ bələdçisi və dağ xizəyi üzrə təlimatçı olan Silven Sodan həyata keçirdi. O enişi Mak-Kinlinin cənub-qərb divarı boyu axşam saat 8-də başladı. Yolun ikinci hissəsini o 4 saata keçmişdir. 1800 m. hündürlükdə yerləşən baza düşərgəsində onu komanda yoldaşları gözləyirdi.
Düzən ərazidə sürüşmək üçün ensiz uzun xizək və yüngül ayaqqabıdan (çəkmə), dağ şəraitində isə xüsusi, möhkəm plastik dağ xizəkləri və ayaqqabılardan (çəkmə) istifadə olunur. Xizəklərin xüsusi konstruksiyalarından tramplindən uçuş və fristayl üçün istifadə edilir. Qış yürüşündə turist soyuq havanın təsirinə məruz qalır. Qış yürüşünün çətinliklərinin aradan müvəffəqiyyətlə qaldırılması xizəkçinin soyuğa qarşı müqavimət göstərməsindən asılıdır. Bu da nəinki saşlamlıqla, hətta hazırlıq səviyyəsindən asılıdır.
Qış səyahətində ən əsas təhlükə yorğunluqdur ki, bu da özünüidarənin itməsi, ümumi psixi pozğunluq ilə müşayət olunur. Ona görə də belə səyahətlərdə turist təcrübəsinin zaman keçdikcə qazanması böyük əhəmiyyət kəsb edir. Bu amil xizək yürüşünün, qrupun tərkibinin, marşrutun hazırlanmasının, təchizat və qidanın seçilməsinin, yürüşəqədərki məşqin təşkilinin əsasını təşkil edir. Ərazinin relyefindən asılı olaraq xizək yürüşünün sürəti dəyişir. Belə ki, düzən ərazilərdə xizəkdə saatda 16 km hərəkət sürətinə yiyələnmək olar. Dağ yamaclarında isə xizəkçilər 115-120 km/saat sürətə malik olurlar. 1995-ci ildə sürət həddi – 240 km/s.-a (1978-ci ildə 200 km/s.-ı keçmişdir) çatdırıldı, qadınlar üçün rekord – 225 km/s. oldu. 2014-cü ildə italyan Simone Oriqone fransız kurortu Varda yeni sürət rekordu – 252, 454 km/s. (qadınlar arasında dünya rekordu - 242,59 km/s., Sanna Tidstrand-İsveç) müəyyən etmişdir. 
Xizək turizmi, əsasən də dağ-xizəyi – təhlükəli idman növlərinə aiddir və turistdən bədbəxt hadisədən xüsusi sığorta tələb edir. Təhlükəsizlik məsələləri dağ-xizək kurortlarında həll edilir. Belə ki, xüsusi məktəblər yaradılır ki, burada da xizəksürmə dərsləri verilir. Hal-hazırda ekstremal dağ-xizək turizmi inkişaf edir ki, bu da dik, keçilməz dağ yamaclarında reallaşır. Xizəkçilər dağ yamaclarının başına vertolyotla gətirilir, sonra onlar xizəklə dağdan özləri enirlər. Bu idman növü – heliboard və ya heliski adlanır, həmçinin kifayət qədər təhlükəli və məşhurdur.
Snoubordinq – bir enli xizəkdə sürüşmədir. Snoubordinq zədə gətirən idman növüdür. Belə ki, snoubordinq daha təhlükəli ekstremal turizm növü olub XX əsrin 60-cı illərində ABŞ-da yaranmışdır. Friskinq və ya fridie – çətin relyefli dik yamaclarla enmədir. Ski turinq – xizək və xüsusi bərkitmə vasitələri istifadə etməklə dağa qalxmaqdır (Ski tur). Ski mountainirinq (xizək alpinizmi) – xizək və ya snoubordda düşmək məqsədilə dağa qalxmaqdır. Trass – yamac hissəsinin sürüşmək üçün hazırlanması və ya sürüşmək üçün hazırlanan yamac hissəsidir.
Dağ-xizəkçilik turizmi xüsusi turizm növlərinə aiddir, belə ki, o, turizmin kombinələşmiş növlərinə aid olaraq, digər növlərin elementlərini özündə birləşdirir. Bu növlərə aşağıdakılar aiddir: Müalicə-sağlamlıq turizmi, rekreasiya turizmi, idman turizmi, ekoloji turizm və s. Dağ-xizəkçilik turizmi – turizmin mövsümdən asılı olan növüdür. Turizm məhsulunun yaranmasına görə dağ-xizəkçilik turizmi kapital tutumlu və əmək tutumlu turizm növlərinə aiddir. Bu turizm növünün onu digərlərindən fərqləndirən bir çox xüsusiyyətləri vardır. İlk növbədə dağ-xizəkçilik turizmində yerləşmə müəssisələrinin xüsusiyyətlərini qeyd etmək lazımdır. Yerləşmə əsasən dağ şaleləri tipli spesifik mehmanxanalarda, gözəl təbiət mənzərələri qoynunda həyata keçirilir. Mehmanxanalar yaxınlığında mütləq qaldırıcılar olmalıdır ki, onlar da bir neçə tipə bölünür: bugel tipli, kreslo tipli, kabin və ya qondola tipli. Mehmanxanalar dağ-xizəkçilik yamacları yaxınlığında yerləşir. Mürəkkəblik dərəcəsin görə yamaclar yaşıl, göy, qırmızı və qara yamaclara bölünür. Dağ-xizəkçilik turizmində qiymətə əlavə xidmətlər: təlimatçı xidmətləri, avadanlığın kirayəsi, ski-pass və s. daxil ola bilər. Dağ-xizəkçilik turizmi üçün tibbi sığorta xüsusi əhəmiyyət kəsb edir. Adətən bu növdə sığortanın məbləği adi turizm növlərinə nisbətən 2,5 dəfə baha olur. Dağ-xizəkçilik turizminin kifayət qədər bahalı turizm növlərinə aid olmasına baxmayaraq, bu növlə maraqlanan turistlərin sayı gündən-günə artır. 
Dağ-xizəkçilik kurortlarının seçilməsində əsas sayılan iqlim xüsusiyyətləri. Müxtəlif aktiv istirahət növləri içərisində dağ-xizək sürüşməsi daha çox təbii şəraitdən asılıdır. Dağ-xizəkçiliyinin inkişafı üçün ilin 4-5 ayında qalın qar örtüyünün olması vacib şərtdir. Həmçinin dağ-xizəkçilik istirahətinə rahatlıq və cazibədarlıq verən digər amillərə - ərazinin hündürlüyü və relyef xüsusiyyətləri, dağ-xizəkçilik dövrünün hava şəraiti, landşaftın müxtəlifliyi və unikallığı, uçqun və sel təhlükəsinin olmaması aiddir.
	Düşən qaran miqdarı yalnız hündürlükdən deyil, eləcə də rayonun coğrafi mövqeyi, onun dənizdən məsafəsi, dağ yamaclarının istiqaməti, bitki örtüyündən asılı ola bilər. Güclü külək əsən ərazilərdə qar tez bərkiyir və qar lövhələri əmələ gətirir. Bu cür şəraitə daha çox yüksək hündürlüyə malik olan dağlarda, dağ tundra zonasında rast gəlinir. Sərt yamaclarda turistlərin kütləvi surətdə sürüşdüyü yamaclarda qar bərk və buzlu olur.  
“Akklimatizasiya” – oksigen çatışmazlığı və yüksəkdağlığın bəzi digər xüsusiyyətlərinə orqanizmin uyğunlaşma qabiliyyətidir. “Akklimatizasiya”  səviyyəsi hündürlükdən asılıdır. Dəniz səviyyəsindən 2000 m hündürlüyə qədər insan (əgər o, sağlamdırsa) praktiki olaraq ciddi çətinlik hiss etmir və bu yüksəklik “indifferent zona” adlanır. 2000-4000 m hündürlükdə insanın oksigen çatışmazlığı şəraitinə reaksiyası daha ciddi olmasına baxmayaraq, orta göstəricilərdə onun ehtiyat imkanları uyğunlaşmağa kifayət edir. Bu yüksəklik “Tam kompensasiya zonası”dır. 4000 m-dən hündürlükdə “Akklimatizasiya” daha çətin keçir. Bu yüksəklik “Natamam kompensasiya zonası”dır. Burada xizəklə sürüşmək xüsusi rejim tələb edir: fiziki qüvvənin yavaş-yavaş sərfi və istirahət fasiləsi. Qeyd olunan qaydaların pozulması dağ xəstəliklərinin ilkin əlamətlərini göstərə bilər  ki, bu da dağ-xizəkçinin aşağı evakuasiyası ilə nəticələnir.

